
陰氣出天，一氣下降，至七千里，循之六氣下降，四萬二千里數，陰至陽位，故氣爽涼，為之秋分。再降六氣，陰氣已極，故氣嚴寒，而為冬至。陰陽互合，二氣相承，陽中有陰，資之下降，降極至陽；陰中有陽，資之上升，升極至陰。陽陰兩育，亘古長存。人質兩儀，氣結父母，心環斗極，形合神存，天秉斗機，人秉心樞。心有二穴，左伭右牝，下入契海，上通伭虛，陰陽之鼎，實心統之。陽中之陰，純聖駁愚。心樞之上，天元主之；心樞之下，地元主之。流行運化，契合兩儀。天一生水，在人曰精；地二生火，在人曰神；天三生木，在人曰魂；地四生金，在人曰魄；天五生土，在人曰體。五行混一，三極凝居，兩儀化育，海產明珠。腎為精府，陰中之陽。精受於陽，聚而靈者曰『魄』，日以附月，譬之於人，以魂育魄；氣受於陽，散而神者曰『魂』，月質受日，譬之於人，以魄檢魂。陰陽化育，二氣良能，天得氣成，地得氣榮，人得其氣，可造長生。守其真形，形神自靈，忘言息慮，衛血煉精，神以煉氣，氣以藏神。火輪真主，坐鎮中宮，心如自虛，氣以自靈，黃芽出土，妙理須窮。虛無塵色，道發乾宮，息其神氣，養其根靈。腎有一百九十二根弦絲，煉鉛歸炁，炁化神滋，光明大海，飛出赤雞。腎氣傳肝，肝氣傳心，心炁下交，如日施德，月以舒光，陽秉陰受，雌雄相須。恒順地理，承天布宣。心常馭氣，氣融精化；心常顧息，神存氣留。上煉伭精，以補其腦；中煉元精，以補其神；下煉金精，以補其腎。上調其神，中調其氣，下調其精。精非其精，精由氣成；氣非其氣，由氣育神。精氣若隳〈音灰〉，神何以寍。保精曰『命』，守神曰『性』。氣屬黃婆，調神馭精，結為三友，水火平勻。譬之媒媾，以諧婚姻。伭珠產就，定意聚真，天精地髓，金浮木沉，火光燭金，金氣浮空，上朝紫府，壁破山衝，河車上下，犬化雞昇，剝復否泰，弦望晦明，陰陽消長，坎水金精，血化白膏，變立乾坤。丹田湧火，真

